
NIMXU L-MIXJIET TA’ MARIJA

Ingbarna flimkien dalghodu biex nic¢celebraw it-Tlugh ta’ Marija fis-Sema. Din 1-ahhar mixja
taghha hija l-ahhar mixja taghna wkoll. Imma kieku kellna nqgallbu fil-Vangelu, nindunaw li
hemm almenu sitt mixjiet ohra illi ghamlet Marija. Kienu dawn is-sitt mixjiet ta’ qabel li
wassluha biex taghmel 1-ahhar mixja: it-Tlugh taghha fi hdan it-Trinita.

Ghal ghand Elizabetta

Ghadna kif smajna fil-Vangelu illi f’dawk il-jiem Marija qamet u marret thaffef lejn 1-gholjiet
(Lq 1:39-56). Mela diga ghandna rakkont tal-ewwel mixja. Marija gamet u marret thaffef lejn
l-gholjiet, imma qabel ma telqget, grat xi haga importanti hafna. U jekk ma tigrix din fil-hajja
taghna, il-mixjiet ta’ hajjitna ma jistghux ikunu bhal taghha, imma jkunu dghajfin, jaslu nofs
trig, ma jaslux fid-destinazzjoni.

X’gara qabel Marija bdiet 1-ewwel mixja taghha? Kellimha I-Anglu. Tghiduli: ‘Ahna mhux
se jkellimna l-ebda anglu’. Allahares, ghax kieku ninkwetaw! Imma ahna ghandna I-
okkazjoni li nisimghu 1-Kelma ta’ Alla. U hija din il-Kelma li lil Marija imbuttatha biex
tqum. Kien dan 1-Anglu li galilha: “Qaribtek Elizabetta, fi xjuhitha, ser tnissel u jkollha iben”
(Lqg 1:36). Kienet dik il-Kelma li lil Marija stimulatha u imbuttatha biex tqum u tmur ghand
qgaribtha.

L-ewwel mixja li taghmel Marija tkun biex tghin lill-proxxmu taghha. L-ewwel mixja li
ghandu quddiemu l-bniedem hija lejn l-iehor, lejn 1-ofra, lejn xulxin. Hija l-mixja li lilna
ggibna f’sitwazzjoni jew li nidhlu f’kompetizzjoni, jew li nghiru u noboghdu lil xulxin, jew
inkella i nghinu u nhobbu lil xulxin. Zgur li fl-ewwel mixja taghha — mixja li ahna wkoll
imsejhin naghmlu fil-hajja taghna — Marija ma marritx ghand Elizabetta biex tara jekk I-
ghamara taghha kinitx tad-ditta jew tal-ahhar mudell. Ma marritx ghand Elizabetta, li kienet
anzjana u akbar minnha, biex tistagsiha jekk hallitilhiex xi haga fit-testment. Ma marritx
ghand Elizabetta b’xi interess jew intenzjoni egoistika. Marija marret ghand Elizabetta
semplicement biex thobbha, ghax kienet il-qariba taghha. Semplicement ghax ahna ma
nistghux nghixu wahedna, ghandna bzonn xulxin.

Mela l-ewwel mixja ta’ Marija kienet il-mixja lejn il-qariba taghha, lejn il-proxxmu taghha,
lejn persuna li marret ghandha biex thobbha u biex tagdiha.

Minn Nazaret ghal Betlehem

[t-tieni mixja ta’ Marija, kif nafuha fil-Vangelu (Lq 2:4), kienet il-mixja taghha minn Nazaret
ghal Betlehem. Betlehem marret tiled lil Gest, iva, imma gabel dan Marija marret biex tobdi
l-ligi tal-Istat. Marija mxiet dik il-mixja kollha biex twettaq 1-obbligu u dmir ¢ivili taghha,
biex jinkitbu fi¢-censiment.

Anki din hija mixja li ahna lkoll imsejhin biex naghmlu fil-hajja taghna. Hija mixja li forsi
drajna nimxu nofs triq jew nimxuha kif jagblilna, jew induru maghha skont l-interessi taghna.



Il-ligijiet kollha tal-Istat — il-ligijiet tax-xoghol, il-ligijiet tat-taxxa, il-ligijiet tal-konvivenza,
sempliciment kif nipparkja, fejn nipparkja, fejn insuq, kif insuq — qeghdin hemm
semplicement biex jghinuna, lilna lkoll kemm ahna, nghixu flimkien f’serenita u fil-paci.
Tismaghha sikwit il-kelma: ‘Ghax hawn kulhadd jaghmel li jrid’. Imma min hu dan il-
kulhadd li jaghmel li jrid? Huwa jien li naghmel li rrid. Huwa ahna li naghmlu li rridu.

Marija u Guzeppi jimxu dik il-mixja kollha, madwar 80km, li kienet mixja ghat-telgha, u
jitilghu minn Nazaret ghal Betlehem biex jobdu lill-Imperatur, biex jobdu I-ligi tac-
censiment.

Ghat-Tempju ta’ Gerusalemm

It-tielet mixja li taghmel Marija, u li ahna msejhin naghmlu, hija l-mixja li twassalha sat-
Tempju ta’ Gerusalemm, biex tipprezenta lil Ges, biex tobdi u twettaq il-ligi ta’ Alla (Lq 2
2:22). U anki hawn, jekk il-ligi tal-Istat li gieghda magenbna - jarana, b’xi mod
jikkontrollana permezz ta’ kompjuter, pulizija, hu x’inhu — nippruvaw induru maghha, ahseb
u ara I-Ligi ta’ Alla x’ahna naghmlulha! Alla li lilna jhallina f’liberta assoluta. Alla li gqatt ma
jigi jipponta subghajh lejna biex jiggudikana u jikkundannana.

Marija titla’ Gerusalemm biex tipprezenta lil Gesu fit-Tempju. Flimkien ma’ Guzeppi
taghmel din il-mixja kollha biex twettaq ir-rit tal-purifikazzjoni mitlub mil-ligi wara 40
gurnata mit-twelid ta’ binha. Imma ma kinitx din l-unika ligi, l-unika regola, 1-unika kelma
ta’ Alla li Marija kienet tipprova twettaq f’hajjitha. Ibqghu certi 1i Marija kienet titlob tliet
darbiet kuljum bhal kull Lhudi fidil, li jemmen. Ibqghu certi li Marija, Guzeppi u Gesu kienu
jharsu x-Shabat, is-Sibt (ahna I-Hadd), mhux sempli¢cement billi jmorru jitolbu s-sinagoga s-
Sibt, imma billi jistriehu.

Kwazi kwazi, illum saret hafna aktar bzonjuza minn gabel il-ligi tal-mistrieh. Ghalfejn tahsbu
dan l-istress kollu madwarna? Ghalfejn tahsbu dawn il-pilloli u din il-medic¢ina kollha
necessarja biex inkampaw u nghixu? Jista’ jkun li jonqosna I-hin tal-mistrieh? Jista’ jkun li
din il-ligi tal-mistrieh ahna ma ghadniex nosservawha u nobduha? Tghiduli, ma nsifrux 15-il
gurnata fis-sena, ma nsifrux forsi tliet jew erba’ darbiet? Imma jistax ikun li I-gisem u 1-mohh
taghna ghandhom ritmu iehor, ritmu li ghandu bzonn ta’ ftit mistrieh kull ftit Zzmien, mhux
hafna mistrieh kull hafna zmien? Jistax ikun li 1-gisem taghna ghandu dan ir-ritmu li ahna
rridu nirrispettawh biex inkunu nirrispettaw mhux biss il-ligi u 1-Kelma ta’ Alla, imma lilna
nfusna u r-ritmu ta’ gisimna?

Allura Marija, f’din it-tielet mixja, tobdi 1-Kelma ta’ Alla, tobdi 1-ligi ta’ Alla.

Il-harba lejn 1-Egittu

Imbaghad Marija taghmel mixja ohra, ir-raba’ mixja taghha, u din id-darba mhux tobdi 1-ligi
tal-Istat imma tahrab minnha — il-harba taghha u ta’ Guzeppi lejn 1-Egittu (Mt 2:13). Tahrab
ghax I-Istat ivvinta ligi gerrieda tal-mewt, li teqred il-hajja. L-Istat ivvinta ligi kontra I-
bniedem. U hawn Marija tahrab, imma ma thallatx! Il-ligijiet tajbin tal-Istat tobdihom. Dawk
li huma hziena — huma hziena mhux ghax jidhrilha hi, imma skont il-valuri ta’ missirijietha,
skont it-Torah, skont il-Kelma ta’ Alla — dawn tahrabhom. Tiddefendi I-hajja ta’ binha
tarbija, il-hajja tal-familja taghha. Taghmel li tista’ biex hi, Guzeppi u binha jkunu mharsa,
jekk mhux mill-Istat, allura jsibu I-modi taghhom kif jiddefendu lilhom infushom. U Marija
tahrab ghal zmien lejn 1-Egittu flimkien ma’ Guzeppi u Gesu.



Ahna wkoll ghandna obbligu ta’ din il-mixja. Ma nhalltux l-affarijiet flimkien. Huma I-valuri
tal-fidi li ghandhom imexxuna, ghandhom ikunu l-kewkba li lilna turina t-trig, u mhux I-
opinjoni taghna, mhux kif nahsibha jien. Jekk ghandek dubju, approfondixxi. Jekk
m’ghandekx certezzi, stagsi, irrifletti, studja, idhol fil-fond biex almenu jkollok idea, ikollok
orjentament ta’ x’inhu l-ahjar u x’mhux l-ahjar.

Gerusalemm tfittex lil binha

Imbaghad Marija taghmel mixja ohra, il-hames wahda. Fi trigtha lejn Nazaret, ikollha terga’
lura lejn Gerusalemm tfittex lil binha (Lq 2:45), wara li tkun telghet hemm, kif jghidilna 1-
Vangelu, meta kellu 12-il sena ghall-Bar Mitzah (iben il-ligi). Dan it-tfajjel ta’ 12-il sena, li
issa studja u jaf il-ligi, huwa obbligat li jibda jobdi I-ligi. Marija terga’ tmur tfittex lil Gesu.

Hawnhekk hawn il-mixja ta’ hafna minna, il-mixja tal-familji, ta’ hafna missirijiet u ommijiet
li jaghmlu kulma jistghu biex jedukaw lil uliedhom. Hekk jaghmlu Marija u Guzeppi: hadu lil
binhom Gesli biex jiffurmawh u jedukawh. Ma kellhomx il-karozzi li ghandna ahna; kellhom
forsi I-hmara. Imma kemm-il darba 1-karozza tieghek, il-hmara tieghek, titlag minn hdejn id-
dar tieghek biex twassal lil ibnek jew lil bintek ’1 hawn u ’1 hemm ghall-formazzjoni tieghu?
Kemm-il darba tigri matul il-gimgha? Kemm-il darba int, bhal Marija u Guzeppi, ikollok
tiehu lil ibnek jew lil bintek biex jiffurmaw ruhhom u jsiru ¢ittadini onesti u Nsara awtentic¢i?

Ma ninsewx il-formazzjoni Nisranija! Tajjeb li t-tfal taghna jikbru u jimmaturaw
intellettwalment, ikunu intelligenti, ikollhom impjieg tajjeb, professjoni li tixirgilhom, imorru
I-Universita, imorru I-privat. Din hija htiega, imma wehidha mhix bizzejjed. Ghandna bzonn
ta’ nies iffurmati fil-kuxjenza, fir-relazzjoni taghhom ma’ Alla. Kienet importanti ghal Marija
u Guzeppi dik il-mixja lejn Gerusalemm illi permezz taghha lit-tifel taghhom Gesti ghamluh
‘bin il-ligi’.

Hawnhekk hawn tfal bniet u subien li huma wkoll ircevew 1-Ewwel Tqarbina, ircevew is-
sagrament tal-Grizma. Din il-mixja li ghamlu Marija u Guzeppi hija l-istess mixja li ghamlu
|-familji taghkom biex jiffurmawkom mhux biss ta’ bnedmin, mhux biss minn barra,
fizikament — li hu importanti —, imma fuq kollox fil-qalb, spiritwalment.

Ejjew ma ninsewhx dan l-aspett importanti tal-formazzjoni, ghax dawn l-ahhar snin qeghdin
naghtuh hafna 1-genb. L-ewwel jigi kollox, imbaghad id-duttrina, il-katekizmu. Dan jghodd
mhux biss ghat-tfal, imma anki ghalina. L-ewwel ghandna hin ghal kollox, imbaghad forsi,
jekk jibga’... Imma geghdin diga nduqu l-konsegwenzi ta’ socjeta minghajr Alla. Diga
geghdin naraw b’ghajnejna u nisimghu b’widnejna u nhossu x’jigifieri meta s-socjeta thalli lil
Alla!

Meta socjeta thalli lil Alla 1-Imbierek, xi jkun qieghed jigri? Dak li galulna 1-filosfi tas-seklu
l-iehor, bhal Nietzsche u Camus... Qalulna li lil Alla rridu nwarrbuh, m’ghandniex bzonnu
aktar, ghax issa l-bniedem huwa alla! Imma ghamlu hekk, u x’gara? Il-bnedmin kollha saru
allat! U intom tafu x’jigri meta kulhadd ihossu alla. Araw x’jigri go familja meta r-ragel
ihossu l-alla tal-familja u l-mara thossha l-alla tal-familja. Glieda bejn l-allat! U nibdew
nghidu: ‘Ghax kulhadd ghandu alla ghalih!”. Veru li kulhadd ghandu alla ghalih, ghax jekk
Alla l-Imbierek m’ghadniex nafu min hu, m’ghadniex niffurmaw liz-zZghar taghna fir-
relazzjoni taghhom mieghu, allura bilfors li kulhadd jifforma u jivvinta f’'mohhu alla ghalih.

Allura din il-hames mixja ta’ Marija kienet il-mixja tal-familja, tal-formazzjoni vera, li tfittex
dak li hu essenzjali ghal Binha Gesu. Din hi l-mixja li tghallimna li t-tfal ma jistghux jikbru



wahedhom; it-tfal mhumiex gsari, mhumiex sigar! Anki s-sigar u l-gsari rridu niehdu
hsiebhom, ahseb u ara t-tfal taghna! Hafna drabi t-tfal taghna dejjem niddelegawhom,
naghtuhom lil dak jew lil dik, jew lil dak il-grupp jew lill-grupp l-iehor, u ahna nitbieghdu
minnhom. Dan ma jaghmilx tajjeb la lilhom u langas lilna.

It-Triq tas-Salib

L-ahhar mixja, is-sitt wahda li taghmel Marija, hija I-mixja li jirrakkontalna 1-Vangelu ta’ San
Gwann (19:25) u li nsibuha fit-tradizzjoni tal-Knisja, fil-Via Sagra: il-mixja lejn il-Kalvarju,
il-mixja li Ikoll kemm ahna b’xi mod jew iehor irridu naghmlu.

It-tbatija taghmel parti essenzjali minn hajjitna, u allahares xi hadd minna jitwieled, jikber u
jifforma ruhu bl-idea li t-tbatija m’ghandhiex tkun parti mill-hajja. Tghiduli: ‘Allura
tistedinha b’idejk? Allura ma tehlisx minnha?’. Le, mhux ged nghid hekk, imma minkejja li
nippruvaw naghmlu kulma nistghu biex nehilsu mit-tbatija, biex innagqsuha u nc¢ekknuha,
din ma nistghux neliminawha u nevitawha mill-hajja. U jekk ahna nitilqu bl-idea li fil-hajja
taghna m’ghandux ikun hemm tbatija, ha naghmlu hajjitna kollha nbatu, stressjati, jekk mhux
depressi. Marija timxi din il-mixja ta’ tbatija ma’ Binha.

Il-mixja tat-tbatija ma nistghux neliminawha, ma nistghux nevitawha. Nogoghdu attenti, ghax
jiena nibza’ li anki hafna sforzi li geghdin naghmlu biex inqarrbu I-mewt jew biex niddec¢iedu
ahna meta tkun il-mewt, ikunu gejjin proprju minn din l-illuzjoni (il-kelma illuzjoni tfisser
holma) li nnehhu bil-mod il-mod it-tbatija minn hajjitna. Xi haga li ma tistax tkun!

Huma I-mixjiet taghna

Ahna geghdin infahhruha lil Marija u nghidulha: ‘Kemm inti kbira! Kemm inti sabiha! Inti
inkurunata mit-Trinita Qaddisa’. Imma kienu dawn il-mixjiet taghha li wassluha biex tkun
dak li hi. U ahna ninsew li Marija mhix ’il fuq mill-art. Marija mhix sopranaturali b’tali mod
li ahna ma nistghux nidentifikaw ruhna maghha. Marija hija mara tad-demm u l-laham
bhalna. Marija bhali, bhalek, u dak li ghamlet hi, imsejjah naghmlu jien, taghmlu int.

U ghalhekk ic-celebrazzjoni ta’ din il-Festa: biex ahna nharsu lejn il-hajja ta’ din il-mara
kbira fis-semplicita u fl-umilta taghha. Hekk imbaghad, bhalha, ahna nistghu mhux biss
naghmlu 1-gid f’din id-dinja, mhux biss inhallu marka ta’ mhabba f’din id-dinja — nibqghu
nghixu fl-imhabba, fil-generozita taghna hawn f’din id-dinja — imma fl-ahhar mill-ahhar
immorru biex insibu I-post veru taghna fuq il-lemin tal-Missier bhalma kienet hi.

O Marija, aghti lilna lkoll illi nimxu l-mixja tieghek, imma aghtina wkoll li ninghaqdu
mieghek fis-Sema wara li nhallu din id-dinja.



